
Максат:

1. Укучыларның монологик, кара-каршы, сәнгатьле сөйләм күнекмәләрен үстерү, шагыйрь иҗатын тулырак күзаллау  өчен шартлар тудыру;

2. Укучыларда шигъриятне тирәнрәк өйрәнүгә ихтыяҗ тудыру, сәнгатькә, сәхнәгә, иҗатка тарту, сәләтләрен үстерү, иҗади фикерләүгә якынайту;

3. Балаларда милли үзаң, горурлык хисләрен уятырга тырышу.
Илдус Гыйәҗевның портреты, аның китаплары күргәзмәсе,  иҗаты турында    фикерләр язылган  плакат, тормыш юлы һәм иҗаты буенча төзелгән слайдлар  (кичә барышында параллель рәвештә күрсәтелеп барыла), балалар иҗат иткән шигырьләр.

      Кичәгә шагыйрь үзе һәм кызы Резеда Илдусовна чакырыла 

Яшәү-сөю! Шуның дөреслеген яздым, язам, язачакмын!
Шигырь бит ул Күктән иңә,

Ә Күкләр алдый белми.

Укытучы: Исәнмесез, хәерле көн  мөхтәрәм кунагыбыз Илдус абый Гыйләҗев, хөрмәтле укытучылар, кадерле укучылар!  Хәерле көн!

         Бүген бездә бәйрәм, матур бәйрәм. Без бүген бик бәхетле, чөнки бездә, безнең белән янәшәдә олы йөрәкле, гаҗәеп тә талантлы, киң күңелле шагыйребез, якташыбыз Мәхмүт Хәсәнов исемендәге бүләк иясе  - Илдус абый Гыйләҗев.

          Талантлы якташыбыз! Без, китап сөючеләр, сезнең кебек төпле фикерле, тормышчан шигырьләр иҗат итүче шагыйрь белән очрашуыбызга чиксез шатбыз.  Ә инде сезне күрү, ягымлы тавышыгызны  ишетү, якыннан аралаша  алуыбыз аеруча кадерле. Ә хәзер сүзне балаларга бирәбез.

I өлеш. 1Вальс биюе белән башланып китә 

2.Флейтада “Су буеннан әнкәй кайтып килә” һәм “Җидегән чишмә” көйләре башкарыла.
3.(Скрипка уйнавы астында)
- Агач гомерен билгелиләр – боҗралардан, 

-  атның яшен билгелиләр – карап тешенә,

-Балыкныкын –тәңкәдәге сыры белән,

-Кеше гомерен – җырлый торган җыры  белән,

-Салган эзе, юлы белән

 Бәялиләр карап эшенә

1а.б.“Шигърият  үз серләрен һәркемгә дә ачмый... Шигырь язучылар арасыннан  талантлыларын сайлый: күңел биографиясе һәм әйтергә сүзе булганнарын, тормыш агышына-моңына сизгер күңеллеләрен, шигъри күрү-ишетүгә ия булганнарын сайлый”, -дип  язган Нил Юзеев.
2а.б.Укучылар! Безнең бүгенге кичәбезгә кунак булып шигърият дигән тылсымлы дөньяны иңләп-буйлап гизгән “Яшәү –сөю! Шуның дөреслеген язган, яза һәм язачак “ шагыйрь, якташыбыз Илдус абый Гыйләҗев килде.
2а.б. Бүгенге кунагыбыз 1946 елның 15 гыйнварында Урсай авылында туып, Чалпы урта мәктәбен тәмамлаганнан соң, Казанда - университетта югары белем алгач, туган якларына әйләнеп кайта. Илдус Сабирович  оста шагыйрь булу өстенә, 20 елдан артык күмәк хуҗалык рәисе дә, Татарстан Республикасының Югары Совет депутаты да, партия райкомнарында зур түрә дә була... Орден-медальләр, премияләр иясе  дә... Безнең алда тынгысыз хезмәт һәм гомер юлы. Барысы да - Туган якта, “кече үз ватанында”, Чатыртау, Ык буйларында. Шунда языла аның туган җиренә, туган теленә, сөекле халкына, якташларына багышланган мәхәббәт белән тулы уй-хисле шигырьләре, китаплары...

1а.б. Әйе, Илдус абый Гыйләҗев чын җир кешесе булып, бер үк вакытта игенен дә, шигырен дә игеп, Туган җиренең тугрылыклы тынгысыз бер вәкиле булып, матур гына бәрәкәтле гомер итә. Шуңа да аның менә бу шигъри юллары бик табигый яңгырый.
Хисләремне чәчтем буразнага,

Шифасыннан җаным савыкты.

Тургайларым җырлый көйгә салып,

Тезем-тезем шигырь калыкты.

Өметләрем тамды буразнага,

Тормыш ямен шунда төшендем.

Горур яшим, йөргән эзләремдә,

Тезем-тезем иген тишелде.
“Шигырьләрне җиргә язам” яттан  Гарипов Раил укый
IIөлеш 1.а.б.Илдус абый Гыйләҗев туган як табигате сулышын, туфрагының җылысын тоеп, яшәүнең тәмен һәм мәгънәсен сизеп яши. Әллә Азнакайның сихри гүзәл табигате шагыйрьгә үзенең илаһи көчен бирәме, әллә үзе дә табигать баласы булганга, шулай якын итәме, тик алар арасында үзләренә генә аңлаешлы серле бер якынлык бар. Үз туган җирен, туган төбәген назлы, җылы хисләр белән тоеп яши алу – кешенең зур бәхете.    
1а.б. Авылдан мин, буразнадан,

         Басу-кырлар арасыннан.

         Җан суы итеп эчәрлек

         Саф чишмәләр тарафыннан.
“Басу юлында” сәхнәләштерелгән күренеш 7б класс укучылары
“Азнакай” җыры.Башкара Гайсина Л.М.
1а.б.Туган як, туган туфрак, туган якның сихри табигате...Шундый кадерле, якын һәм назлы бу сүзләр. Һәркем өчен үзенең туган авылы, җанына  рәхәтлек бирә торган гүзәл табигате, шифалы чишмәләре бик тә газиз.Туган якның әреме дә, миләше-мәтрүшкәсе дә синең күңелеңә дәва бирә, яшәү көче өсти, киләчәккә омтылыш тудыра. Татарстандагы иң биек һәм иң мәшһүр тау Чатыр тау икәнлеге һәркемгә билгеле. Ә Чатыр тавының  биеклеген һәм бөеклеген иң  беренчеләрдән Илдус Гыйләҗев белән Марсель Галиев дөньяга танытты.     Юкка гына Илдус абый Гыйләҗевның бер җыентыгы “Чатыртау тылсымы”    дип аталмый.      
          Гомәрова Розалина “Безнең якта”шигырен сөйли
Мөхлисова Зәлия “Чатыртауга менсәм” яттан
2а.б.  Илдус абый гомер буе авылда, саф чишмә кебек челтерәгән үз теле мохитендә яши. Шуңа да аның шигырьләреннән буразналар җылылыгы, яңа сауган сөт исе бөркелә. Азнакай ягы авылларының матурлыгын Илдус абый шигъри сурәтләр аша күңел кылларыбызны тибрәндерерлек, туң йөрәкләрне дә эретерлек, туган  яклардан киткәннәрне үкенеп елатырлык итеп сурәтли. Кызы Резеда Илдусовна әтисе шикелле да җырга-моңга гашыйк җан. Ул  әтисенең Азнакай авыллары турында язган шигырьләренә көйләр язып, “Азнакаем,Азнакай”  дигән җырлар китабын  чыгара.Ничек сокланмыйсың?!. Әйдәгез, шул җыентыктан берәр җыр тыңлап китик.

Гыйләҗева Р.И башкаруында җыр
1а.б. “Татар Өшегәне” шигырендә исә халкының эшчәнлегенә, уңганлыгына мәдхия җырлый. “Күркәмлегенә кызыгам, уңганлыгына сокланам, бәхетләреннән көнләшәм синдәге кешеләрнең...” дип яза. Киң болыннар дәүләте син, дала иле, Урманай, -ди
2а.б. Ә “Чалпы” шигырендә 

...Сынатмый торган егетләр,

Батырлар иле – Чалпы!

Күзне камаштыра торган

Гүзәлләр иле - Чалпы!

Оҗмахларыңа биргесез

Мул тормыш иле –Чалпы! – ди.
“Сиртмә бишегем”
 “Чынлап сагынсаң”
 “Кичке авыл” шигыре (яттан)
“Гүзәл мизгел”
“Тансык тавышлар”
Җыр “Сөендек турында” Харрасова Назлыгөл башкара.
2а.б. Еш кына шагыйрь шигырьләрендә Ык елгасы белән сөйләшә, серләшә.Ык елгасы аның балачагы белән бәйләнгән.Ык буеның талларын  да нәзакәтле таллар дип атый. Ык буе кызларын йолдызларга тиңли. Дөньяның бер ягында да Сездәйләрне очратмадым! - дип яза. 
1а.б.И. Гыйләҗевның күп төсмерле, кыр чәчәкләредәй гади һәсм саф шигърияте яшьлек рухын да чагылдыра. Ул хәзер дә балачагын, яшьлеген сагынып яши.

Әйләнәм дә кайтам Ык буена

Малайларга карыйм кызыгып.

Әй йөрергә иде шулар белән

Балык тотып, комда кызынып. 
 Ә хәзер ”Ык буенда” шигырен тыңлап үтик.
“Су буеннан кайта малайлар”
“Йөгереп кайтачакмын”

Татар кызлары биюе. (8г. Галиева Венера, Зыятдинова Лилия)

VI өлеш Икмәк темасы 

1а.б. Икмәк! Ару-талуны белмичә җан тирен агызып эшләү нәтиҗәсендә туган хезмәт җимеше ул. Икмәккә игенченең җан җылысы салынган. Җиргә иң якын торган шагыйрь буларак Илдус Гыйләҗев бик күп шигырьләрендә игенче хезмәтен зурлады, ипекәйгә мәдхия җырлады.
2а.б. ”Игенче догасында” шигырендә 

“...Түземлек бир, Ходам, игенчегә, 

      Сабырлык бир, Ходам, игенчегә,

      Тапкырлык бир, Ходам, игенчегә ...ди  шагыйрь йөрәк ачысы белән борчылып. Үзе иген иккән кеше генә шулай итеп әйтә ала да инде

Икмәк! Тереклекнең яшәү чыганагы 

Кадерлик, зурлык без икмәкне. 

 “Кадерсезләмәгез икмәкне”(яттан)

2а.б.Мәхәббәт – иң бөек көч! И.Г.мәхәббәт җырчысы буларак та танылды. Гашыйк кеше гашыйк булуы белән дә матур була. Аның һәр сүзеннән наз бөркелә.Мәхәббәтне ул күктән иңгәндер дия. Бу урында күп  сүзләр артык. Шагыйрь йөрәген аңлар өчен, әйдәгез хәзер мәхәббәт турында шигырьләр тыңлыйк.
“Ундәрттә, егермедә”

“Үземчә яратам”
“Бармый булмас”
“Калмагач чараларым”
Бию. Раушан бии.

III өлеш 1а.б. Минем кулымда шагыйрьнең  “Җир китабы”. Илдус Гыйләҗевның иҗаты, һичшиксез, тозлы туфрак тәме, тир, күз яше, горурлык, халыкның киң күңеллеге, акылы, тәҗрибәсе белән сугарылган. Шигырьләрендә  шигъри, юмарт, бай җаны кырыс дөнья белән дә тартыша. Ләкин барыбер ул – халык, милләт гаме белән яшәүче ир, ил агасы, аксакал булып күз алдына килеп баса. 

2а.б.Халык язмышы, милләт-тел язмышы өчен борчылу, халкы белән горурлану хисләре белән тулы шигырьләрендә чыннан да 

“Болгар атлы халыкның да 

Чаткылары уйный миндә “ дигән юллар белән килешми мөмкин түгел 
”Татарлыгым торсын күренеп” яттан сөйли...
1а.б. Тагын бер шигырендә менә ничек яза:
         Елама син, чиста намус.

         Чәбәләнмә, гарьчел вөҗдан.

        Оятсызлар әйтсәләр дә:

       -Сезнең абруй, -диеп тузган.

        Хафаланма, керсез хыял.

        Бәргәләнмә, юка күңел,

        Ватылырсың, син бит бәллүр.

        Белеп торам, сездән башка

        Кеше күңеле черер, азар.

       Сез бит ваклап сатылмыйсыз...

        Таралыр бу кыргый базар!

IV өлеш 1а.б.2007 нче елда чыккан “Кадерле китап” дигән шигырьләр җыентыгы олы яшьтәге мәктәп балалары өчен дип чыккан. Бу китапның беренче битләреннән үк Туган телебезгә - татар телебезгә багышланган шигырьләр белән башланып китә. Тел өлкәсендә аның җаны ачына, ярсып-ярсып бәхәсләшә. Телне бозып, бутап сөйләшүчеләрне дә була аңлап, булмый кичереп ди. Сөекле халкының кимчелекләрен әйтүдән дә тайчанмый, шатлык-кайгыларын да яшерми яза, ихтыярсыз, аңа кушылып борчыласың, янасың,  .
Ә хәзер әйдәгез әле 5в сыйныф укучысы Һадиева Алида укуында Илдус абыегыз Гыйләҗевның “Туган тел” дигән шигырен тыңлыйк.

Күз карасы кебек саклыйм

Анам телен –ТАТАР ТЕЛЕН!
“Горурлыгым”
V өлеш Аталар сүзе –акылның үзе 
Әле Илдус абыегызның бик күп кенә матур шигырьләре аның балаларына атап язылган.  Шигырьләрендә әдип кайгыртучан, йомшак күңелле әти булып килеп баса. Ә әти кеше матурлыкны таный белә, табигатьне, тирә-юньне, туган халкын яратырга өйрәтә
Әти буларак балаларына багышланган  “Сез дә шулаймы?” шигыре васыять булып яңгырый.
“Сез дә шулаймы? (яттан)
“Иң зур куаныч” (яттан)
  Әтисенең сүзләренә үзе язган җырларын кызы Резеда Илдусовна башкара.
VII өлеш Хәзер Илдус Гыйләҗевның  үзен тыңлар вакыт җиткәндер. Әйдәгез, укучылар, сүзне әдипкә бирик. Ә сез укучылар Илдус абыегызга сорауларыгызны әзерләгез.
2 а.б. Эчкерсез һәм кызыклы җавапларыгыз өчен Рәхмәт Сезгә!. Безнең арада да иҗат дөньясына омтылучылар, каләмнәрен сынап караучылар бар. Алар да Сезгә үзләренең иҗат җимешләрен бүләк итәселәре килә.  (2-3 укучының шигыре укыла )
Бүгенге кичәбез Халыкара Туган тел көне уңаеннан үткәрелә. Ә Туган телебезнең язмышы бүген бик тә катлаулы. Азнакай районы Татар  Конгрессы делегаты, үзебезнең татар теле һәм әдәбияты укытучысы Шәйхелисламова Фәридә Зөфәр кызын тыңлап китик әле. 

Татар теле һәм әдәбияты укытучысы Кәлимуллина Гөлсинә Мөҗәһит кызы  Илдус абый Гыйләҗевка багышлап үзе язган шигырен укый. ”Туган ягым җырчысы”

VIII өлеш 

 Йомгаклау. Бүгенге кунагыбыз, якташ шагыйребез Илдус абый Гыйләҗевның  шигырьләре басыла тора, китап булып үз укучысына барып ирешә бара. Аларда әдип авыл, аның кешеләре, туган җир, туган тел табигать, мәхәббәт  темаларын тагы да төрле сурәтләүләр белән баета төшә. Без Сезгә  яңадан-яңа китапларыгызның чыгып торуын теләп калабыз.
Рәхмәт сезгә, килгән өчен

Ераклардан!
Рәхмәт сезгә, безне якын
Иткән өчен.

Яратып һәм якын итеп

Киткән өчен!

Җырланмаган җырлар калды

Күбебездә.

Әйтелмәгән сүзләр калды

Телебездә.

Тагын безгә килегез бер

Җаен табып –

Беребезгә беребез без

Лаек халык!

Онытмагыз сезне көткән

Укучылар барын!

  Укытучы:   Әйе, гомерләр узган саен балачакның яшел чирәмнәрен, челтерәп аккан чишмәләрен, яшьлекнең хисле мизгелләрен, туган якның саф һавасын, авылның көтү кайткан чагын, кошлар, бака сайрауларын сагынып, кабаттан еракта, бик еракта калган сабый чакка әйләнеп кайттык. 

  Бик зур рәхмәт сезгә, Илдус  абый. Безнең чакыруыбызны кабул итеп килгәнегез, җылы сүзләрегез өчен.  Киләчәктә дә тормыштан ямь табып, матур әсәрләр иҗат итеп, яңалыкка, алга омтылып яшәгез. Иҗат ялкыннарыгыз сүрелмәсен, илһамыгыз кимемәсен! Сезгә изге эшегездә, тормышыгызда бәхет-куаныч, саулык-сәламәтлек, бәхетле-шатлыклы көннәр телибез! Һәрчак күңелегездә матурлык, изгелек, сафлык чәчәк атсын!


Сезгә изге эшегездә, тормышыгызда бәхет-куаныч, саулык-сәламәтлек, бәхетле-шатлыклы көннәр телибез! Һәрчак күңелегездә матурлык, изгелек, сафлык чәчәк атсын!


Бүгенге очрашу сезне зур эшләргә рухландырсын, эшләрегез һәрчак уң булсын, якты хыялларыгыз тормышка ашсын!


Киләчәктә дә иҗат чишмәләрегез саекмасын!

 
Безне яңадан-яңа шигырьләрегез, акыллы фикерләрегез, үткен сүзләрегез белән сөендереп торыгыз!

Рәхмәт Сезгә! Сау булыгыз! Киләсе очрашуларга кадәр!

